
ПРЕДЛАГАЧИ: Димитар Апасиев – пратеник од Левица 

      Борислав Крмов – пратеник од Левица 

 
 
 
 
 
 
 

 
 
 

 
 

 
ПРЕДЛОГ НА ЗАКОН  

ЗА ИЗМЕНУВАЊЕ И ДОПОНУВАЊЕ НА ЗАКОНОТ ЗА МЕМОРИЈАЛНИТЕ 
СПОМЕНИЦИ И СПОМЕН ОБЕЛЕЖЈАТА,  

ПО СКРАТЕНА ПОСТАПКА 
 
 
 
 
 
 
 
 

 
 
 
 
 
 
 
 
 
 
 
 
 
 
 
 

 
 
 
 

С к о п ј е,  
април 2023 година 



2 
 

                                 Д О:                                                              
                 ПРЕТСЕДАТЕЛОТ НА СОБРАНИЕТО  
                         НА РЕПУБЛИКА МАКЕДОНИЈА   

 
 
 
 
 

 
 

Врз основа на членот 71, став 1 од Уставот на Република Северна 
Македонија и членовите 132, 137 и 170 од Деловникот на Собранието на 
Република Македонија, Ви поднесуваме Предлог на закон за изменување и 
дополнување на Законот за  меморијалните споменици и спомен обележјата, по 
скратена постапка. 

 
 
 
 
 
 
 

 
 

 
ПРАТЕНИЦИ:  

 
 
 

           __________________________________________ 

ВОВЕД 

 
 
 I. ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ 
СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
 
  Со Законот за меморијалните споменици и спомен обележјата 
(„Службен весник на Република Македонија“ број 66/2004, 89/2008 и 152/15 и 
„Службен весник на Република Северна Македнија“ број 103/21), направено е 
содржинско и терминолошко усогласување со членот 56 од Уставот и со 
амандманот IX на Уставот, усогласување со Законот за локална самоуправа во 
делот на децентрализацијата  како и создадена е правна рамка во постојниот 
правен систем и општествено економските односи соодветно да се регулира 
подигањето и заштитата на спомениците и спомен обележјата. 
    Подигањето на меморијалните споменици и спомен-обележјата преку 
кои  ќе се одбележуваат значајни настани и истакнати личности од историјата и 
културата на македонскиот народ како и граѓаните што живеат во нејзините 
граници, кои се дел од албанскиот народ, турскиот народ, влашкиот народ, 
српскиот народ, ромскиот народ, бошњачкиот народ и другите, како и на 
споменици и спомен-обележја преку кои се одбележуваат значајни настани и 
истакнати личности од историјата и културата воопшто, кои се од исклучително 
значење за општествениот развој на Републиката, со што се придонесува за 
остварување и унапредување на слободите и правата на граѓаните, како и за 
афирмацијата, примената и почитувањето на начелата на хуманизмот и 
општоцивилизациските вредности преставува основна цел врз која е темелен 
постојниот закон. 
 Меморијалните споменици како недвижно културно богатство 
терминолошки се уредени и во Законот за заштита на културното наследство 
како меморијални објекти поврзани со значајни настани и истакнати личности,па 
оттука и произлегува дорегулацијата во овој закон. 
 Бидејќи постојното законско решение содржи општи и непрецизни 
норми, во изминатиот перод постоеjа случаи на подигања на меморијалните 
споменици и спомен-обележја  спротивно на одредбите на законот, односно со 
истите  не се отсликуваше основната цел на законот и директно или индиректно 
ја  поттикнуваа или разгоруваа етничка, расна или верска омраза, национална, 
етничка и друга нетрпеливост, нетолеранција, геноцид, екстерминација, ширење 
или поддршка на фашизам, нацизам, националсоцијализам и Tретиот рајх или 
нивното подигање е спротивно на уставниот поредок на Републиката. 
 Заради надминување на оваа појава и законско ограничување на 
можноста произволно да се толкуваат општите формулации во законот со 
предложената измена и дополнување се врши дорегулација на овие членови по 
кои постојниот закон има разработено постапка. 
 Со Предлог законот  исто така се дава преодно решение преку кое ќе се 
изврши ревизија на  досегашната применана на законот во делот на тоа  дали   
постојните меморијални споменици и спомен обележја поттикнуваат или 
разгоруваат етничка, расна или верска омраза, национална, етничка и друга 
нетрпеливост, нетолеранција, геноцид, екстерминација, ширење или поддршка 
на фашизам, нацизам, националсоцијализам и третиот рајх и дали  нивното 
подигање е спротивно на уставниот поредок на Републиката како и уреден е 

начин  и воспоставена е постапка како истите да се отстранат доколку биле 
поставени и се спротивни на предложеното законско решение.  
 
 

II. ЦЕЛИ, НАЧЕЛА И ОСНОВНИ РЕШЕНИЈА 
 
  Предлог законот за изменување и дополнување на Законот за  

меморијалните споменици и спомен обележјата се заснова на истите цели и 
начела на кои се заснова Законот за  меморијалните споменици и спомен 
обележјата. 

Со Предлог законот ќе се избегне и законски ќе се ограничи можноста за 
поставување на меморијални споменици и спомен обележја произволно и по 
сопствена проценка  во постапка, без јасно утврдени услови кои го забрануваат 
подигањето на овие објекти. 

 
 
 III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА 
ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
 

Спроведувањето на Предлогот на закон не повлекува финансиски 
импликации од Републичкиот буџет. 

 
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА 

СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, 
ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА 
МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ 
 

За спроведување на Предлог на законот не се потребни финансиски 
средства и истиот не повлекува материјални бврски за одделни субјекти. 
 

 
V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ НА ЗАКОН  
 

Врз основа на членот 170, алинеја 1 од Деловникот на Собранието на 
Република Македонија, предлагаме Собранието Предлог на закон за 
дополнување на Законот за платниот промет да разгледа по скратена постапка. 

ПРЕДЛОГ НА ЗАКОН  
ЗА ИЗМЕНУВАЊЕ И ДОПОНУВАЊЕ НА ЗАКОНОТ ЗА МЕМОРИЈАЛНИТЕ 

СПОМЕНИЦИ И СПОМЕН ОБЕЛЕЖЈАТА  
 
 

Член 1 
Во Законот за меморијалните споменици и спомен обележјата („Службен 

весник на Република Македонија“ број 66/2004, 89/2008 и 152/15 и „Службен 
весник на Република Северна Македнија“ број 103/21), во членот 2, по ставот 1 
се додава нов став 2,кој гласи: 

„Со подигањето на меморијалните споменици и спомен - обележјата од 
ставот 1 на овој член не смеe да се одбележуваат настани и личности со кои се   
поттикнува или разгорува етничка, расна или верска омраза, национална, 
етничка и друга нетрпеливост, нетолеранција, геноцид, екстерминација, ширење 
или поддршка на фашизам, нацизам, националсоцијализам и третиот рајх или 
кои се спротивни на уставниот поредок на Републиката.”. 

  
Член 2 

Во членот 3, во ставот 2 зборовите: „и да се вградени во историскиот 
развој на земјата“ се заменуваат со  зборовите:„ , да се вградени во историскиот 
развој на земјата и да не се во спротивност со уставниот поредок на 
Републиката“. 
 

Член 3 
Во членот 5, по ставот 5 се додава нов став 6, кој гласи: 
„Меморијалните споменици и спомен - обележјата кои ги подигаат и во кои 

средства вложуваат Собранието на Република Северна Македонија и органите 
на државната управа, единиците на локалната самоуправа, установите, 
здруженијата на граѓани и фондациите, заинтересираните правни и физички 
лица, странските државјани и лицата без државјанство согласно овој и друг 
закон  не смеeат да  одбележуваат настани и личности  со кои се   поттикнува 
или разгорува етничка, расна или верска омраза, национална, етничка и друга 
нетрпеливост, нетолеранција, геноцид, екстерминација, ширење или поддршка 
на фашизам, нацизам, националсоцијализам и третиот рајх или кои се спротивни 
на уставниот поредок на Републиката.“. 

 
 

Член 4 
Во членот 7, по ставот 2 се додава нов став 3, кој гласи: 
„Програмата не смее да содржи одбележување на  настани и личности  со 

кои се  поттикнува или разгорува етничка, расна или верска омраза, национална, 
етничка и друга нетрпеливост, нетолеранција, геноцид, екстерминација, ширење 
или поддршка на фашизам, нацизам, националсоцијализам и третиот рајх или 
кои се спротивни на уставниот поредок на Републиката.“. 
 

Член 5 
Во членот 27, ставот 2 се менува и гласи: 
„Тој што ќе подигне меморијален споменик или спомен-обележје со кои се 

поттикнува или разгорува етничка, расна или верска омраза, национална, 
етничка и друга нетрпеливост, нетолеранција, геноцид, екстерминација, ширење 

или поддршка на фашизам, нацизам, националсоцијализам и третиот рајх или 
кои се спротивни на уставниот поредок на Републиката, ќе се казни за кривично 
дело со парична казна или затвор до три години.“  

 
Член 6 

За подигнатите споменици и спомен обележја до денот на влегувањето 
во сила на овој закон согласно Законот за меморијалните споменици и спомен 
обележјата („Службен весник на Република Македонија“ број 66/2004, 89/2008 и 
152/15 и „Службен весник на Република Северна Македнија“ број 103/21), 
Собранието на Република Северна Македонија , Советот на општините, на 
градот Скопје и на општините во градот Скопје во рок од 30 дена од денот на 
влегување во сила на овој закон формираат Одбори за ревизија на споменици 
и спомен обележја (во натамошниот текст: Одбор за ревизија),  кои имаат за цел 
да спроведат постапка преку која ќе утврди дали подигнатите споменици и 
спомен обележја се во согласност со одредбите од овој зкон. 

Одборот за ревизија што ќе ја спроведе постапката за ревизија на  
подигнатите меморијалните споменици до денот на влегување во сила на овој 
закон, Собранието го именува согласно одредбите од членот 9 од овој законот. 

Работата на Одборот поблиску се уредува со деловник, кој се донесува 
во рок од 15 дена од формирањето. 

Стручните и административно-техничките работи за Одборот ги врши 
стручната служба на Собранието на Република Северна Македонија.  
 Советот на општините, на градот Скопје и на општините во градот Скопје 
именува Одбор за ревизија на спомен-обележјата. 
  Работата на Одборот поблиску се уредува со деловник, кој се донесува 
во рок од 15 дена од формирањето. 

Стручните и административно-техничките работи за Одборот ги врши 
стручната Служба на општините и на градот Скопје и на општините во градот 
Скопје во кои е именуван Одбор за ревизија на спомен-обележјата. 

Во рок од 10 дена од именувањето на одборите од ставот 1 на овој член 
надлежните институции, податоците од посебните регистри  од членот 20 од овој 
закон во кои се упишани меморијалните споменици и спомен обележјата  ги 
доставуваат на  одборите.    

Одборите се должни во рокот 30 дена од денот на доставените податоци 
од ставот 8 на овој член да дадат предлог за отстранување на меморијалните 
споменици или спомен обележја на Собранието на Република Северна 
Македонија, Советот на општините, на градот Скопје и на општините во градот 
Скопје . 

Собранието на Република Северна Македонија, Советот на општините, 
на градот Скопје и на општините во градот Скопје одлуката за отстранување на 
на меморијалните споменици или спомен-обележја ја донесува најдоцна во рок 
од четири  месеци од влегувањето во сила на овој закон. 

Трошоците за отстранување ги сноси општинaта, градот Скопје и  
општините во градот Скопје, инвеститорот, правното лице што управува и ќе се 
грижи за чување, одржување, заштита и користење на  меморијалниот споменик 
и спомен обележјето кое треба да се отстранува. 

Бришењето на меморијалните споменици или спомен-обележја се врши 
согласно закон. 

Член 7 
Започнатите постапки до денот на влегувањето во сила на овој закон 

согласно Законот за меморијалните споменици и спомен обележјата („Службен 
весник на Република Македонија“ број 66/2004, 89/2008 и 152/15 и „Службен 
весник на Република Северна Македнија“ број 103/21), со денот на влегување 
во сила на овој закон ќе завршат согласно одредбите од овој закон. 

 
Член 8 

Овој закон влегува во сила од денот на објавувањето во „Службен весник на 
Република Северна Македонија“. 

ОБРАЗЛОЖЕНИЕ НА ПРЕДЛОГ–ЗАКОНОТ 
 
 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-
ЗАКОНОТ 

 
Предлог на закон за изменување и дополнување на Законот за  

меморијалните споменици и спомен обележјата содржи 8 члена.  
Со членовите 1,2,3 и 4 се допрецизира законот во однос на што не смеe 

да се одбележува со меморијалните споменици и спомен обележјата и што 
не смеее да содржи програмата односно со истите јасно се уредува дека не 
смее да се одбележуваат  настани и личности со кои се   поттикнува или 
разгорува етничка, расна или верска омраза, национална, етничка и друга 
нетрпеливост, нетолеранција, геноцид, екстерминација, ширење или 
поддршка на фашизам, нацизам, националсоцијализам и третиот рајх или се 
спротивни на уставниот поредок на Републиката. 

Со членот 5 се прецизира дека  
„Тој што ќе подигне меморијален споменик или спомен-обележје со кои 

се поттикнува или разгорува етничка, расна или верска омраза, национална, 
етничка и друга нетрпеливост, нетолеранција, геноцид, екстерминација, 
ширење или поддршка на фашизам, нацизам, националсоцијализам и 
третиот рајх или кои се спротивни на уставниот поредок на Републиката, ќе 
се казни за кривично дело со парична казна или затвор до три години.“ 

Членовите 6 и 7 се преодни одредби за подигнатите меморијални 
споменици и спомен обележја и за започнатите постапки. 

 
Членот 8 регулира влегување во сила на законот. 
 
 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 
 
Предложените одредби се меѓусебно поврзани и прават една правна 

целина. 
 
 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ 

РЕШЕНИЈА 
 
Со ваквото законско решение ќе се заштити  уставниот поредок на 

Републиката преку остварување и унапредување на слободите и правата на 
граѓаните, како и преку  афирмацијата, примена и почитување на начелата на 
хуманизмот и општоцивилизациските вредности, кои како законски услов мора 
да постојат  при подигањето на меморијалните споменици и спомен - обележјата  
со кои се одбележуваат значајни настани и истакнати личности од историјата и 
културата  на македонскиот народ како и граѓаните што живеат во нејзините 
граници, кои се дел од албанскиот народ, турскиот народ, влашкиот народ, 
српскиот народ, ромскиот народ, бошњачкиот народ и другите. 

ИЗВОД НА ОДРЕДБИ 
 ОД ЗАКОНОТ ЗА  МЕМОРИЈАЛНИТЕ СПОМЕНИЦИ И СПОМЕН ОБЕЛЕЖЈАТА 

КОИ СЕ МЕНУВААТ И ДОПОЛНУВААТ 
 

 
Член 2 

Со подигањето на меморијалните споменици и спомен-обележјата се 
одбележуваат значајни настани и истакнати личности од историјата и културата 
на граѓаните на Република Северна Македонија, на македонскиот народ како и 
граѓаните што живеат во нејзините граници, кои се дел од албанскиот народ, 
турскиот народ, влашкиот народ, српскиот народ, ромскиот народ, бошњачкиот 
народ и другите, како и историјата и културата воопшто, кои се од исклучително 
значење за општествениот развој на Република Северна Македонија, со што се 
придонесува за остварување и унапредување на слободите и правата на 
граѓаните, како и за афирмацијата, примената и почитувањето на начелата на 
хуманизмот и општоцивилизациските вредности. 
 

Член 3 
Меморијални споменици, во смисла на овој закон, се поединечни или 

група објекти и монументални дела од архитектурата, скулптурата, сликарството 
и применетата уметност со историски и уметнички содржини и вредности што се 
подигаат за трајно зачувување на споменот на настаните и личностите од членот 
2 на овој закон, а кои се од исклучително значење за Република Северна 
Македонија (во натамошниот текст: меморијален споменик). 

Настаните и личностите што се одбележуваат со меморијален споменик 
треба да се од исклучително значење за развојот на државноста на Република 
Северна Македонија и за нејзиниот државно-правен континуитет и да се 
вградени во историскиот развој на земјата. 

 
Член 5 

Меморијален споменик може да подига Собранието на Република 
СевернаМакедонија, согласно со овој закон. 

Иницијатива за подигање меморијален споменик можат да дадат, како и 
да вложуваат средства за негово подигање: Собранието на Република Северна 
Македонија и органите на државната управа, единиците на локалната 
самоуправа, установи, здруженија на граѓани и фондации, други заинтересирани 
правни лица и граѓани. 

Спомен-обележје можат да подигаат општините, градот Скопје и 
општините во градот Скопје, согласно со овој и друг закон. 

Правни и физички лица можат да дадат иницијатива до советот на 
општините, на градот Скопје и на општините во градот Скопје за подигање 
спомен-обележје, како и да вложуваат средства за негово подигање. 

Странски државјани и лица без државјанство можат да вложуваат 
средства за подигање на меморијален споменик, односно спомен-обележје. 

 
Член 7 

Програмата од членот 6 на овој закон содржи особено: 
- настани и личности што ќе се одбележат; 
- податоци за настаните и личностите и нивното значење; 
- вид и содржина на меморијалниот споменик; 

- место каде што ќе се подигне меморијалниот споменик; 
- порака што треба да ја симболизира меморијалниот споменик; 
- основни елементи за текстот што би бил истакнат на меморијалниот 

споменик; 
- извор на средства за финансирање на подигањето и јавното 

промовирање на меморијалниот споменик и 
- рок за подигање на меморијалниот споменик. 
Програмата содржи и податоци за видот, содржината и местото на 

досегашните одбележувања на настанот и личноста што се одбележува. 
 

 
Член 27 

Тој што ќе оштети или уништи меморијален споменик од членовите 1 и 2 
на овој закон ќе се казни за кривично дело со парична казна или со затвор до три 
години. 

Тој што ќе подигне меморијален споменик или спомен-обележје со кои се 
поттикнува или разгорува етничка, расна или верска омраза и раздор или кои се 
спротивни на уставниот поредок, ќе се казни за кривично дело со парична казна 
или затвор до три години. 

Во особено тежок случај на делото од ставовите 1 и 2 на овој член 
сторителот ќе се казни со затвор од шест месеци до пет години. 

За делото од ставот 2 на овој член, судот ќе изрече и заштитна мерка 
отстранување на меморијалниот споменик или спомен-обележјето. 
 


